
Naqqiut 

 

Siunnersuummut 13. marts 2019-imeersumut taarsiissut 

 

(Naalakkersuisup akisussaasuusup taaguutaanik allannguinerit) 
 

Nunatsinni plastikkinik atuinerup annikillisarnissaa anguniarlugu Naalakkersuisut 

kingusinnerpaamik UPA2020-mi suliniutissanik iliuusissatut pilersaarusiamik 

saqqummissinissaannut peqquneqarnissaannik Inatsisartut aalajangiiffigisassaattut 

siunnersuut. Suliniutissatut pilersaarutit anguniagassartai tigussaasuussapput iliuusissanillu 

ilaqartinneqassallutik. Pingaarnertut suliniutissatut anguniagassat EU-mi plastikkinik 

atuinerup annikillisaaviginissaanut pimoorussamik suliniutaannut appasinnerussanngillat. 
(Inatsisartunut ilaasortaq Mimi Karlsen, Inuit Ataqatigiit) 

 

Akissuteqaat 
(Naalakkersuisut siulittaasuat) 

 

 

Siullermeerneqarnera 
 

Naalakkersuisut Inatsisartunut ilaasortap Mimi Karlsenip, Inuit Ataqatigiinneersup, 

Inatsisartunit aalajangiiffigisassanngorlugu siunnersuutaanut qujapput. 

 

Naalakkersuisut siunnersuuteqartoq isumaqatigaat pingaartimmagu pinngortitaq avatangiisillu 

ataatsimoorluta eriagissagivut, ilaatigut plastikkimik atuinerput qanoq ililluta 

annikillisissinnaaneripput misissortarlugu. Inuunitsinni assigiinngitsorpassuartigut tamatta 

plastikkimik atuisuuvugut, atortussiarmi taanna assersuutigalugu nerisassaatitta 

sivisunerusumik piusinnaanerannut iluaqutaasarpoq taamaalillunilu nerisassanik 

eqqaaginnarneq annikillisittarlugu. Kisiannili plastikkimik isumannaatsumik 

igitsisanngikkutta avatangiisit mingutsissavavut, soorluttaaq uumasunik ajoqusiisinnaasoq 

tassa atortussiaq taanna pinngortitami uumasoqarfiusunut qimanneqarsimappat allaallu 

nerisareqatigiinnermut anngulluni. Misissuinernit angusarineqartut ersersippaat 

ajornerpaassappat 2050-eqaliinnartoq pissusilersortarnerput allanngortinngikkutsigu 

imarpassuit uumasuinit plastikki annertunerulersimassasoq. 

 

Taamaammat plastikkimut tunngatillugu immikkut sulissuteqartoqartariaqalerpoq 

Naalakkersuisullumi plastikkinik atuinerup annikillisarnissaa anguniarlugu suliniutissatut 

pilersaarusiortoqarnissaa pillugu aalajangiiffigisassatut siunnersuut saqqummiunneqartoq 

tapersersorpaat. 

  

Naalakkersuisut plastikkimik atuinerput avatangiisillu eqqarsaatigalugit aaqqinniagassartai 

sammisarilereernikuuaat. Naalakkersuisut plastikkimik atuineq annikillisinniarlugu 

plastikkimillu atueqqittarneq annertusiniarlugu sulissutigineqartut siuarsarneqarnissaat 

kissaatigaat. Taamaammanuna 2019-imi avatangiisinut aningaasaateqarfimmit 

aningaasaliissutitigut suliniutinut 1 mio. koruunit suliniutinut plastikkimik annikillisaanermut 

atueqqittarnermullu tunngassuteqartunut atugassanngortinneqartut.  Kikkulluunniit tamarmik 

suliniutinut innuttaasut suliffeqarfiillu isumalluutit mianeralugit pissusilersortarnerannik 

siuarsaanernut tapiissutinik qinnuteqarsinnaapput. Naalakkersuisut plastikkimik atuinitsinnik 

annikillisitsisinnaasunik inatsisiliortoqassanersoq allanillu sulissuteqartoqassanersoq 

misissorniarpaattaaq. 



 

Iliuusissanut pilersaarutissap suliarineqarneranut atatillugu Naalakkersuisut suliassanik 

plastikkimik atuinermut annikillisitsissutaasinnaasunik atueqqittarnermillu 

annertusisitsisinnaasunik assigiinngitsunik aallartitsisoqarnissaa pisariaqassanersoq 

misissorniarpaat. Tamakku assersuutigalugu tassaasinnaapput utertitsisarnernik 

aaqqissuussinerit assigiinngitsut imaluunniit siunnerfilimmik avatangiisinik 

mingutsitsinaveersaarniarluni akitsuusiinerit assersuutigalugu puussianik plastikkiusunik 

atuinermik annikillisitsissutaasinnaasut. 

 

Naalakkersuisut taamatut oqaaseqarlutik siunnersuut akuerineqassasoq inassutigaat. 

 


